
De Villepinek ezezko erantzuna eman die Batera-ren lau eskaerei 

Frantziako Barne ministroak Euskara Hizkuntza Politikarako Bulego Publikoaren sorrera izenpetu du, euskararen irakaskuntzari buruz departamenduarekin finkatu elkarlan hitzarmenaz gain 

Eneko Bidegain - BAIONA 

«Zuen aitek odola isuri dute [frantses] Aberriarentzat, gaur egun Frantziari zuen energia osoa ematen diezue». Dominique De Villepinek horrelako esaldiz bete du bere hitzaldia, «Euskal Herria Frantzian izateaz» zein «harro» dagoen erakusteko. Frantziako Barne ministroa holako lore anitzekin etorri zen, atzo, Ipar Euskal Herrira. Loreez aparte, deus gutxi. 

Merkataritza Ganberako aretoan hautetsi andana baten aurrean mintzo da. Hitzaldi luzea da. Folklorismoz betea. Mamiz hutsa. Euskal departamenduaren aurkako jarrera berretsi du. Euskararen ofizialtasunari uko egin dio. «Aniztasuna defendatu behar da, batasunari kalte egin gabe», esplikatu die kazetariei.Alta, De Villepinen bisitaren ardatz nagusia euskararen aldeko lanean oinarritu da. Kontseilu Nagusiaren Baionako egoitzan, Euskara Hizkuntza Politikarako Bulego Publikoaren sorrera izenpetu du. Jean-Jacques Lasserrek elkarteen lana txalotu du. «Zuen lana gabe, euskara desagertua izanen zen. Zuei esker hartu dugu hizkuntza horren aldeko kontzientziaÉ». Kontseilu Nagusiko lehendakariaren mintzaldia garaipen egoera batean bezalakoa da. Bulego Publikoaren sorrera «helmuga bat» bezala aurkeztu du. 

Espero baino diru gutxiago 

Espero baino diru gutxiagorekin etorri da, ordea, Estatuaren ordezkaria. Estatuak egitura horri urtean 520.000 euro emanen dizkio. Partaide guztien dirutza batuz, 1,8 milioi eurora heltzen gara. Ez dira Max Brissonek eskatu zituen «gutxienez 2 milioi euro» horiek. 

Bigarrenik izenpetu duen hitzarmena euskarazko irakaskuntzari lotua da. Ministroak irakaskuntza «ongi egituratu» nahi du. Alain Lamassoure Hautetsien Kontseiluko lehendakariaren ustez, hitzarmen honen lehen lana gurasoen nahiaren «ebaluatzea» litzateke, «neurriak hartu aitzin». Ez du gogora ekarri lan hori jadanik egina izan delaÉVincent Bru herrien arteko sindikatuko buruak SNCFn euskara sartzea eskatu dio. «Guk eskatzeaz gain, Estatuak ere hala eskatzen badu, SNCFk aiseago onartuko du». De Villepinek ez du erantzun. Ez balu deus entzun bezalaÉ Mintzaldia prest dauka. Bukaeran bertsolariak aipaturik ere, ez du inprobisaziorako gaitasunik erakutsi. Testua lerroz lerro irakurri du, ideia batetik bertzera trantsiziorik eta intonazio aldaketarik gabe pasatuz. Euskaratik laborantzara bezala.«Euskal Herriko Laborantza ganberaren sortzea ez da euskal laborantzaren berezitasunak kontuan hartzeko modurik egokiena», bota du. Horren ordez, iragarria zen bezala, laborantzarako zerbitzu bat sortuko dela iragarri du. Paueko Laborantza Ganberaren adar dezentralizatu bat irekiko dute Baionako eskualdean. Laborantza norabiderako batzorde bat Ipar Euskal Herrian ere sortzea proposatu du ministroak. Prefetari laborantza alorreko eragile guztiekin kontsulta bat antola dezan galdegin dio.Hari beretik jarraitu du unibertsitatearen alorrean. «Ez gaitezen egitura autonomo bati buruz abia, ez baita masa kritikora helduko». Horren ordez, orain arte dagoena «garatzea» proposatu du, eta Paueko eta Bordeleko unibertsitateekiko loturaren aldeko jarrera berretsi. Estatuak Baionako unibertsitatea Baiona Ttipian berregituratzeko obrak lagunduko ditu. 2,36 milioi euro. Bestalde, Bidarteko ESTIA eskola teknologikoa Bordeleko unibertsitateari lotuko zaiola iragarri du.Etxebizitzen sailean, Estatuak lau urtez babes sozialeko 2.000 bizileku eraikiko ditu. Lurraren erakunde publikoa ere lagunduko du. «Mugaz gaindiko» harremanez, neurri zehatz gutxiago iragarri du. Dena den, neurri horiek guztiak ez dira «bukaera bat», ziurtatu du De Villepinek. «Prozesua jarraituko» dutela hitz eman du. Ez du bertze bisitarik iragarri. Inork ez dio eskatuÉ 

